(“Službeni glasnik BiH, broj 2/11)

Na osnovu člana 13. tačka b) i člana 14. tačka f) Okvirnog zakona o zaštiti i spašavanju ljudi i materijalnih dobara od prirodnih ili drugih nesreća u Bosni i Hercegovini ("Službeni glasnik BiH", broj 50/08), člana 17. Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 76/07, 81/07, 94/07 i 24/08), a u vezi sa članom 31. Zakona o upravi ("Službeni glasnik BiH", br. 32/02 i 102/09), Uputstvom o načinu i postupku prelaska državne granice prilikom primanja i/ili upućivanja međunarodne pomoći u zaštiti i spašavanju ("Službeni glasnik BiH", broj 56/09), Vijeće ministara Bosne i Hercegovine, na prijedlog Ministarstva sigurnosti Bosne i Hercegovine, na 138. sjednici održanoj 29. novembra 2010. godine, donijelo je  

STANDARDNE OPERATIVNE PROCEDURE  

ZA MEĐURESORNU KOORDINACIJU PRELASKA DRŽAVNE GRANICE PRILIKOM PRIMANJA I/ILI UPUĆIVANJA MEĐUNARODNE POMOĆI U ZAŠTITI I SPAŠAVANJU  

POGLAVLJE I: OPĆE ODREDBE  

Član 1.
(Predmet)  

(1)    Standardnim operativnim procedurama za međuresornu koordinaciju prelaska državne granice prilikom primanja i/ili upućivanja međunarodne pomoći u zaštiti i spašavanju (u daljnjem tekstu: Standardne operativne procedure) uređuje se način koordinacije i komuniciranja institucija Bosne i Hercegovine, entiteta i Brčko Distrikta Bosne i Hercegovine, koje u skladu sa svojim nadležnostima učestvuju u procesu prelaska državne granice prilikom primanja, i/ili upućivanja međunarodne pomoći u zaštiti i spašavanju (u daljnjem tekstu mađunarodna pomoć), od trenutka donošenja odluke o slanju/primanju do završetka aktivnosti slanja/primanja međunarodne pomoći, kao i kod tranzita međunarodne pomoći preko područja Bosne i Hercegovine.  

(2)    Ove Standardne operativne procedure primjenjuju:  

a)    Vijeće ministara Bosne i Hercegovine ( u daljnjem tekstu Vijeće ministara BiH)  

b)    Koordinacijsko tijelo Bosne i Hercegovine za zaštitu i spašavanje (u daljnjem tekstu Koordinacijsko tijelo BiH)  

c)    Ministarstvo sigurnosti Bosne i Hercegovine (u daljnjem tekstu Ministarstvo sigurnosti),  

d)    Ministarstvo sigurnosti Bosne i Hercegovine - Granična policija Bosne i Hercegovine (u daljnjem tekstu Granična policija),  

e)    Ministarstvo sigurnosti Bosne i Hercegovine - Služba za poslove sa strancima (u daljnjem tekstu Služba za poslove sa strancima),  

f)    Ministarstvo vanjskih poslova Bosne i Hercegovine (u daljnjem tekstu Ministarstvo vanjskih poslova),  

g)    Ministarstvo odbrane Bosne i Hercegovine (u daljnjem tekstu Ministarstvo odbrane),  

h)    Uprava za indirektno oporezivanje Bosne i Hercegovine (u daljnjem tekstu Uprava za indirektno oporezivanje),  

i)    Agencija za sigurnost hrane Bosne i Hercegovine (u daljnjem tekstu Agencija za sigurnost hrane),  

j)    Ministarstvo vanjske trgovine i ekonomskih odnosa Bosne i Hercegovine - Ured za veterinarstvo (u daljnjem tekstu Ured za veterinarstvo),  

k)    Federalna uprava civilne zaštite Federacije Bosne i Hercegovine (u daljnjem tekstu Federalna uprava civilne zaštite),  

l)    Republička uprava civilne zaštite Republike Srpske (u daljnjem tekstu Republička uprava civilne zaštite),  

m)    Odjel za javnu sigurnost Vlade Brčko Distrikta Bosne i Hercegovine (u daljnjem tekstu Odjel za javnu sigurnost Brčko Distrikta BiH),  

n)    i druge institucije u Bosni i Hercegovini.  

Član 2.
(Nadležnosti)

(1)    Institucije i organi u Bosni i Hercegovini koji primjenjuju ove Standardne operativne procedure, u skladu sa zakonom utvrđenim nadležnostima, izvršavaju slijedeće:  

a)    Vijeće ministara BiH:  

1)    Odlučuje o traženju međunarodne pomoći za zaštitu i spašavanje i koordinira provođenje standardnih operativnih procedura za njen prihvat nakon proglašenja stanja prirodne ili druge nesreće.  

2)    Odlučuje o pružanju međunarodne pomoći u slučaju prirodne ili druge nesreće.  

b)    Koordinacijsko tijelo BiH:  

1)    Vrši koordinaciju aktivnosti primanja i pružanja međunarodne pomoći s organima i institucijama u Bosni i Hercegovini.  

2)    U koordinaciji sa entitetskim upravama i nadležnim organom za civilnu zaštitu Brčko Distrikta BiH vrši raspoređivanje međunarodne pomoći.  

3)    Osigurava komunikaciju između operativno komunikacijskih centara svih učesnika u provođenju Standardnih operativnih procedura.  

c)    Ministarstvo sigurnosti:  

1)    U saradnji sa Graničnom policijom, ukoliko je to potrebno, osigurava ubrzani postupak izdavanja viza na graničnim prijelazima za pojedince i ekipe za spašavanje koji su dio međunarodne pomoći.  

2)    U saradnji sa nadležnim ministarstvima unutrašnjih poslova entiteta i Policijom Brčko Distrikta BiH osigurava sigurnost osoblja koje učestvuje u primanju i/ili pružanju međunarodne pomoći, kao i sigurnost osoblja koje učestvuje u tranzitu međunarodne pomoći preko teritorije Bosne i Hercegovine.  

3)    Osigurava ubrzani prelazak međunarodne pomoći preko državne granice.  

4)    Osigurava da osoblje koje učestvuje u međunarodnoj pomoći, kad god je to moguće, bude izuzeto od pregleda prilikom ulaska u Bosnu i Hercegovinu.  

5)    U dogovoru sa zemljom pošiljaocem pomoći ili prilikom tranzita pomoći preko teritorije Bosne i Hercegovine utvrđuje način transporta, tačke graničnog prijelaza, maršrutu dostave međunarodne pomoći i, po potrebi, pratnju od mjesta ulaska do mjesta izlaska iz Bosne i Hercegovine.  

6)    Po potrebi, u saradnji sa nadležnim ministarstvima unutrašnjih poslova entiteta i Policijom Brčko Distrikta BiH, osigurava policijsku pratnju kod tranzita međunarodne pomoći kroz teritorij Bosne i Hercegovine.  

7)    U postupku primanja i upućivanja međunarodne pomoći koordinira aktivnosti kroz Operativno-komunikacijski centar Bosne i Hercegovine - 112 (u daljnjem tekstu: OKC BiH-112).  

d)    Granična policija:  

1)    Obavlja prioritetne granične provjere lica,stvari i prevoznih sredstava koja su dio međunarodne pomoći.  

2)    Daje saglasnost za prelazak državne granice izvan područja graničnog prijelaza i po potrebi obavlja granične provjere izvan područja graničnog prijelaza.  

3)    U skladu sa važećim zakonskim propisima, provodi ubrzani postupak izdavanja viza na granici za pojedince i timove za spašavanje koji su dio međunarodne pomoći.  

e)    Služba za poslove sa strancima:  

    Osigurava da osoblje koje učestvuje u međunarodnoj pomoći, u hitnom postupku izvrši registraciju, prijavu boravišta istih shodno važećoj zakonskoj regulativi, eventualno, u izuzetnim situacijama, kada je to moguće izuzme iste od zakonske ragulative o registraciji i kontroli boravišta stranaca.  

f)    Ministarstvo vanjskih poslova:  

1)    Po potrebi omogućava ubrzani postupak izdavanja viza u diplomatskim misijama i konzularnim predstavništvima Bosne i Hercegovine.  

2)    Učestvuje u bilateralnim kontaktima sa zemljama primaocima/pošiljaocima u cilju dobivanja podataka o organizatoru međunarodne pomoći, kontakt osobama, te ostalim podacima potrebnim za realizaciju pružanja međunarodne pomoći.  

3)    Vrši razmjenu informacija sa Ministarstvom sigurnosti i Koordinacijskim tijelom BiH.  

g)    Ministarstvo odbrane:  

1)    Koordinira aktivnosti sa Koordinacijskim tijelom BiH kod upućivanja svojih snaga kao dio međunarodne pomoći drugim državama.  

2)    Vrši razmjenu svih podataka sa OKC BiH-112.  

h)    Uprava za indirektno oporezivanje:  

1)    U okviru svoje nadležnosti, provodi odgovarajući carinski postupak pri prelasku preko državne granice pošiljki međunarodne pomoći.  

2)    Osigurava ubrzani i prioritetni postupak nad pošiljkama međunarodne pomoći.  
i)    Agencija za sigurnost hrane  

Daje mišljenje o zdravstvenoj ispravnosti i kvaliteti hrane i stočne hrane koje u okviru međunarodne pomoći ulaze u Bosnu i Hercegovinu a u saradnji s nadležnim organima entiteta i Brčko Distrikta BiH.  

j)    Ured za veterinarstvo  

1)    U saradnji sa graničnom veterinarskom inspekcijom vrši inspekcijski nadzor nad životinjama i proizvodima životinjskog porijekla radi utvrđivanja zdravstvenog stanja životinja i zdravstvene ispravnosti proizvoda životinjskog porijekla u cilju zaštite zdravlja ljudi i životinja.  

2)    Provjerava popis i ovjerava podatke službenih pasa koji su u sastavu ekipa za spašavanje, kao i drugih aktivnosti iz svoje nadležnosti.  

k)    Entitetske uprave civilne zaštite i Odjel za javnu sigurnost Brčko Distrikta BiH  

1)    Vrše razmjenu podataka i koordiniranje svih aktivnosti sa Koordinacijskim tijelom BiH i Ministarstvom sigurnosti.  

2)    U saradnji sa Koordinacijskim tijelom BiH osiguravaju logističke i administrativne uvjete za prijem osoblja, materijalno-tehničkih sredstava i vozila pošiljaoca međunarodne pomoći .  

3)    Kordiniraju sve aktivnosti na području entiteta i Brčko Distrikta BiH.  

4)    Daju saglasnost za angažiranje specijalizirane jedinice za pružanje međunarodne pomoći, onog dijela sa kojim u formiranju jedinice učestvuju entiteti i Brčko Distrikt BiH.  

5)    Vrše preuzimanje i distribuciju međunarodne pomoći namijenjene entitetima i Brčko Distriktu BiH.  

(2)    Obaveze institucija i organa u Bosni i Hercegovini koji primjenjuju Standardne operativne procedure u pripremi njihove provedbe:  

a)    Obavještavaju Koordinacijsko tijelo BiH i Ministarstvo sigurnosti i dostavljaju popis kontakt osoba ili službi, koji će djelovati u skladu s ovim Standardnim operativnim procedurama (prema tabeli iz Priloga 2. koji je sastavni dio ovih Standardnih operativih procedura) u radno vrijeme i van radnog vremena.  

b)    Osiguravaju prisustvo svog predstavnika u Koordinacijskom tijelu BiH.  

c)    Upoznaju svoje službe o aktivnostima i obavezi postupanja u skladu sa ovim Standardnim operativnim procedurama.  

d)    Kod svake promjene (kadrovske, organizacijske ili informacijske vezane za provedbu ovih Standardnih operativnih procedura) podatke dostavljaju Ministarstvu sigurnosti koje kroz OKC BiH-112 iste prosljeđuje svim učesnicima Standardnih operativih procedura.  

POGLAVLJE II: UPUTE O POSTUPANJU  

Član 3.
(Postupak kod primanja međunarodne pomoći)  

Institucije i organi u Bosni i Hercegovini koji primjenjuju Standardne operativne procedure pridržavaju se slijedećeg redoslijeda kod postupka primanja međunarodne pomoći:  

a)    Nakon donošenja Odluke Vijeća ministara BiH o traženju međunarodne pomoći, Koordinacijsko tijelo BiH obavještava institucije i organe u Bosni i Hercegovini koji primjenjuju Standardne operativne procedure.  

b)    OKC BiH-112 prosljeđuje zahtjev za pomoć komunikacijskim centrima zemalja od kojih se pomoć traži i/ili operativnim centrima međunarodnih organizacija i razmjenjuje podatke sa operativno-komunikacijskim centrima institucija i organa u Bosni i Hercegovini koji primjenjuju Standardne operativne procedure. Nakon što zemlja pošiljalac pozitivno odgovori na traženje, Koordinacijsko tijelo BiH, preko OKC BiH-112, u kontaktu s predstavnikom iste definira vrstu i količinu pomoći te osigurava popis ljudi i sredstava koji će učestvovati u međunarodnoj pomoći.  

c)    Ministarstvo sigurnosti u saradnji sa institucijama i organima u Bosni i Hercegovini koji primjenjuju Standardne operativne procedure, određuje mjesto i vrijeme ulaska međunarodne pomoći u Bosnu i Hercegovinu, te o tome putem OKC-a BiH-112 obavještava Operativni centar Granične policije (u daljnjem tekstu OC Granične policije), Operativni komunikacijski centar Uprave za indirektno oporezivanje (u daljnjem tekstu OKC Uprave za indirektno oporezivanje), Agenciju za sigurnost hrane i Ured za veterinarstvo.  

d)    Ministarstvo sigurnosti obavještava i nadležnu entitetsku upravu civilne zaštite ili Odjel za javnu sigurnost Brčko Distrikta BiH (u daljnjem tekstu: nadležna institucija civilne zaštite), na čijem se teritoriju odvija predmetni prijelaz, koja na mjesto ulaska hitne pomoći u Bosnu i Hercegovini upućuje svog predstavnika koji će na licu mjesta neposredno koordinirati prelazak međunarodne pomoći preko državne granice.  

e)    OC Granične policije i OKC Uprave za indirektno oporezivanje obavještavaju svoje granične organizacione jedinice o dolasku međunarodne pomoći.  

f)    U slučaju naročite hitnosti ili posebnih uvjeta, Koordinacijsko tijelo BiH će od nadležnih ministarstva unutrašnjih poslova ili Policije Brčko Distrikta BiH zatražiti policijsku pratnju.  

g)    Nakon prelaska međunarodne pomoći preko državne granice osoba koja je koordinirala prelazak, o tome, preko nadležnih službi civilne zaštite, obavještava Koordinacijsko tijelo BiH, dok nadležna jedinica Granične policije o tome obavještava OC Granične policije, a granični carinski ured obavještava OKC Uprave za indirektno oporezivanje.  

h)    Koordinacijsko tijelo BiH po završetku prijema međunarodne pomoći izvještava Vijeće ministara BiH.  

Član 4.
(Postupak za vrijeme boravka međunarodne pomoći u Bosni i Hercegovini)  

(1)    Koordinacijsko tijelo BiH dnevno komunicira sa institucijama i organima u Bosni i Hercegovini koji primjenjuju ove Standardne operativne procedure.  

(2)    Nakon formiranja Terenskog operativnog centra za koordinaciju u Bosni i Hercegovini (On Site Communication Center - OSOCC), Koordinacijsko tijelo BiH održava s ovim centrom redovne kontakte.  

(3)    Po završetku aktivnosti međunarodnih spasilačkih timova, Koordinacijsko tijelo BiH, u saradnji s OC-om Granične policije i OKC-om Uprave za indirektno oporezivanje, dogovara plan povratka međunarodnih spasilačkih timova, istovjetan postupanju kod slanja međunarodne pomoći iz člana 5. ovih Standardnih operativni procedure s izuzetkom st. (1), (2), (3), (4), (5), (6), (14) i (15).  

Član 5.
(Postupak kod upućivanja međunarodne pomoći)

(1)    OKC BiH-112 po prijemu zahtjeva za pomoć o tome obavještava Koordinacijsko tijelo BiH.  

(2)    Koordinacijsko tijelo BiH definira prijedlog sadržaja međunarodne pomoći koja se može ponuditi državi primaocu.  

(3)    Koordinacijsko tijelo BiH kod definiranja sadržaja međunarodne pomoći, kontaktira institucije i organe u Bosni i Hercegovini koji primjenjuju Standardne operativne procedure, te s njima usklađuje konačni prijedlog sadržaja međunarodne pomoći.  

(4)    Vijeće ministara BiH u skladu sa važećim propisima, donosi Odluku o pružanju i sadržaju međunarodne pomoći.  

(5)    OKC BiH-112 dostavlja ponudu za pomoć komunikacijskom centru države primaoca i /ili operativnim centrima međunarodnih organizacija, te ukoliko je ona prihvaćena pristupa se postupku slanja međunarodne pomoći.  

(6)    Nakon donošenja Odluke Vijeća ministara BiH o upućivanju međunarodne pomoći, Koordinacijsko tijelo BiH o tome obavještava institucije i organe u Bosni i Hercegovini koji primjenjuju Standardne operativne procedure, te im dostavlja tabele iz Upustva o načinu i postupku prelaska državne granice prilikom primanja i/ili upućivanja međunarodne pomoći u zaštiti i spašavanju Obrazac 1, 2 i 3 koje definiraju vrstu i količinu pomoći, državu na koju se Odluka odnosi, te popis ljudi i sredstava koji će učestvovati u pružanju pomoći.  

(7)    Ovisno o vrsti prijevoza, Koordinacijsko tijelo BiH, u saradnji sa institucijama i organima u Bosni i Hercegovini koji primjenjuju Standardne operativne procedure određuje mjesto i vrijeme izlaska međunarodne pomoći iz Bosne i Hercegovine, te o tome obavještava iste.  

(8)    Preko OKC BiH-112 izvještava se država primalac o mjestu i vremenu upućivanja pomoći te o očekivanom dolasku na granični prijelaz države primaoca.  

(9)    Ministarstvo vanjskih poslova obavještava ambasadu države primaoca u Bosni i Hercegovini (ukoliko postoji) i ambasadu Bosne i Hercegovine u državi primaocu (ukoliko postoji) o upućivanju međunarodne pomoći.  

(10)    Ukoliko pomoć prelazi preko treće (tranzitne) države, preko OKC BiH-112 o tome se obavještava operativni centar tranzitne države.  

(11)    Nakon što je međunarodna pomoć spremna za slanje, Koordinacijsko tijelo BiH o tome obavještava OC Granične policije i OKC Uprave za indirektno oporezivanje i institucije i organe u Bosni i Hercegovini koji primjenjuju Standardne operativne procedure potvrđujući planirano vrijeme i mjesto prelaska državne granice.  

(12)    U slučaju naročite hitnosti ili posebnih uvjeta, Koordinacijsko tijelo BiH će, preko entiteskih ministarstva unutrašnjih poslova ili Policije Brčko Distrikta BiH, zatražiti policijsku pratnju.  

(13)    OC Granične policije obavještava nadležne jedinice Granične policije a OKC Uprave za indirektno oporezivanje obavještava svoje granične carinske urede o međunarodnoj pomoći.  

(14)    Nakon prelaska međunarodne pomoći preko državne granice nadležna jedinica Granične policije o tome obavještava OC Granične policije i Koordinacijsko tijelo BiH, a granični carinski ured obavještava OKC Uprave za indirektno oporezivanje.  

(15)    Koordinacijsko tijelo BiH po završetku upućivanja međunarodne pomoći izvještava Vijeće ministara BiH.  

(16)    Koordinacijsko tijelo BiH koordinira povratak osoblja koje je učestvovalo u pružanju međunarodne pomoći.  
Član 6.
(Postupak kod tranzita međunarodne pomoći)  

(1)    Nakon primljene najave o tranzitu međunarodne pomoći preko teritorija Bosne i Hercegovine, Ministarstvo sigurnosti obavještava institucije i organe u Bosni i Hercegovini koji primjenjuju Standardne operativne procedure.  

(2)    Ukoliko najavom nisu dobiveni svi potrebni podaci i popisi, Ministarstvo sigurnosti će putem OKC-a BiH-112, od zemlje pošiljaoca zatražiti vrijeme i mjesto ulaska u Bosnu i Hercegovinu, te vrijeme i mjesto izlaska iz Bosne i Hercegovine, kao i popis ljudi, vozila i opreme.  

(3)    Nakon dobivanja potrebnih informacija, Ministarstvo sigurnosti iste prosljeđuje OC-u Granične policije i OKC-u Uprave za indirektno oporezivanje i ostalim učesnicima Standardnih operativnih procedura.  

(4)    OC Granične policije obavještava nadležne jedinice Granične policije (ulaz i izlaz), a OKC Uprave za indirektno oporezivanje obavještava svoje granične carinske urede o tranzitu međunarodne pomoći.  

(5)    Ministarstvo sigurnosti obavještava nadležnu instituciju civilne zaštite, koja će na mjesto ulaska tranzitne međunarodne pomoći u Bosnu i Hercegovinu uputiti predstavnika koji će na licu mjesta neposredno koordinirati ulaz međunarodne pomoći u Bosnu i Hercegovinu.  

(6)    Nakon ulaska međunarodne pomoći, predstavnik nadležne institucije civilne zaštite povratno, preko institucije civilne zaštite koja ga je odredila, obavještava Ministarstvo sigurnosti, a Ministarstvo sigurnosti ostale učesnike Standardnih operativnih procedura.  

(7)    U slučaju naročite hitnosti ili posebnih uvjeta, Ministarstvo sigurnosti će od nadležnih entitetskih ministarstava unutrašnjih poslova ili Policije Brčko Distrikta BiH zatražiti policijsku pratnju.  

(8)    Nakon izlaska međunarodne pomoći predstavnik nadležne institucije civilne zaštite, preko institucije civilne zaštite koja ga je odredila, povratno obavještava Koordinacijsko tijelo BiH, a nadležna jedinica Granične policije o tome obavještava OC Granične policije, a granični carinski ured obavještava OKC Uprave za indirektno oporezivanje.  

(9)    Koordinacijsko tijelo BiH po završetku tranzita međunarodne pomoći izvještava Vijeće ministara BiH.  

POGLAVLJE III: ZAVRŠNE ODREDBE  

Član 7.
(Dostavljanje podataka)  

Institucije i organi u Bosni i Hercegovini koji primjenjuju Standardne operativne procedure su obavezni, nakon stupanja na snagu ovih Standardnih operativnih procedura, Ministarstvu sigurnosti odmah dostaviti podatke koji se traže po obrascu sadržanom u Prilogu 1. koji je sastavni dio ovih Standardnih operativih procedura.  

Član 8.
(Slučajevi kada ne treba primijeniti Standardne operativne procedure)

(1)    Ove Standardne operativne procedure ne primjenjuje se prilikom upućivanja pripadnika Oružanih snaga Bosne i Hercegovine kao pomoć u katastrofama i velikim nesrećama te u slučaju primanja i tranzita pomoći koju pružaju isključivo oružane snage drugih država, osim u dijelu komunikacijske koordinacije između Ministarstva odbrane i Koordinacijskog tijela BiH.  

(2)    Ove Standardne operativne procedure ne primjenjuje se na države sa kojima je potpisan sporazum o saradnji u zaštiti i spašavanju.  

Član 9.
(Stupanje na snagu)

Ove Standardne operativne procedure stupaju na snagu osmog dana od dana objave u "Službenom glasniku BiH".  

VM broj 323/10
29. novembra 2010. godine
Sarajevo  

Predsjedavajući
Vijeća ministara BiH
Dr. Nikola Špirić, s. r.  

